Agosto 11, 2026 Kautusang Tagapagpaganap 2026-06

KAUTUSANG TAGAPAGPAGANAP NA NAGTATALAGA SA ILLINOIS STATE
ARMORY BILANG GOVERNOR JIM EDGAR ARMORY

SAPAGKAT, ang Estado ng Illinois ang may hawak ng titulo sa lugar na karaniwang kilala at
tinutukoy bilang Illinois State Armorys; at,

SAPAGKAT, matapos matupok ng apoy ang orihinal na gusali ng State Arsenal sa lugar na ito
noong 1934, ang kasalukuyang Illinois State Armory ay itinayo noong 1937 bilang pederal na
proyekto ng Works Progress Administration, na dinisenyo ng State of Illinois Architect na si C.
Herrick Hammond, at nakatayo ngayon bilang isang kilalang palatandaan ng Capitol Complex na

direktang nasa tapat ng State Capitol; at,

SAPAGKAT, sa loob ng mahigit pitong dekada, ang Illinois State Armory ay nagsilbing sentro
ng buhay militar, sibiko, at kultural sa Estado ng Illinois, na nagho-host ng Illinois National Guard,
ng Illinois State Police, ng mga inaugural ball ng gobernador, at hindi mabilang na mga

pampublikong asambleya na mahalaga sa buong estado; at,

SAPAGKAT, sa pamamagitan ng Rebuild Illinois at magkakasunod na paglalaan ng kapital, at sa
gabay ng Illinois Capital Development Board, ng Department of Central Management Services, at
ng State Historic Preservation Officer, ang Estado ay nagsagawa ng komprehensibong
pagsasaayos ng Illinois State Armory, na may layuning ibalik ang gusali sa aktibong serbisyo

bilang gumaganang sentro ng pamahalaan ng estado sa loob ng Capitol Complex; at,

SAPAGKAT, si Jim Edgar, ang ika-38 Gobernador ng Estado ng Illinois, ay naglingkod sa mga
mamamayan ng Illinois nang may karangalan sa loob ng halos tatlong dekada sa mga halal at
hinirang na katungkulan, kabilang ang pagiging Kinatawan ng Estado, Kalihim ng Estado ng
[llinois mula 1981 hanggang 1991, at Gobernador mula Enero 1991 hanggang Enero 1999; at,

SAPAGKAT, noong panahon ng kaniyang panunungkulan bilang Kalihim ng Estado ng Illinois,
ipinadala ng tanggapan ni Jim Edgar, sa pamamagitan ng liham na may petsang Oktubre 3, 1990,

sa Department of Central Management Services ang mga talaan tungkol sa Illinois State Armory



at ang mga pinagbabatayang parsela nito para maisama sa mga talaan ng lupa ng Kagawaran, na

direktang nag-aambag sa mahusay na pangangasiwa ng pag-aaring ito ng Estado; at,

SAPAGKAT, bilang Gobernador, pinangunahan ni Jim Edgar ang Estado sa mga panahon ng
hamon sa pananalapi at natural na sakuna, kabilang ang Great Flood of 1993; ibinalik ang
katatagan sa pananalapi ng Estado; isinulong ang mga reporma sa edukasyon at sinuportahan ang
makasaysayang muling pagbubuo ng Chicago Public Schools noong 1995; at pinalawak ang mga
pampublikong lupain, pinangalagaan ang bukas na espasyo, at pinrotektahan ang mga likas na

yaman ng Estado; at,

SAPAGKAT, sa buong buhay niya, ipinamalas ni Gobernador Edgar ang mga prinsipyo ng
sibilidad, kompromiso, at pakikiramay, at sa pamamagitan ng programang Edgar Fellows,
inihanda ang isang henerasyon ng mga umuusbong na pinuno ng Illinois sa iba't ibang partido,
rehiyon, at sektor upang mamuno nang may integridad at tulayin ang mga pagkakaiba ng

kontemporanyong pampublikong buhay; at,

SAPAGKAT, si Jim Edgar ay pumanaw noong Setyembre 14, 2025, at ipinagluksa siya ng
Estadong kaniyang pinaglingkuran, ng mga kasamahan at mga nasasakupan mula sa bawat rehiyon
at tradisyong pampolitika, at ng maraming lingkod-bayan na kaniyang ginabayan, hinikayat, at

binigyan ng inspirasyon; at,

SAPAGKAT, angkop at nararapat na ang binagong Illinois State Armory, isang gusaling nakaugat
sa Springfield, sentro ng Capitol Complex, at sagisag ng matatag na buhay sibiko ng Estado, ay
permanenteng maiugnay sa pangalan at pamana ng isang Gobernador na nagmula rin sa downstate
Illinois, naglingkod sa mga tao nang may katatagan at prinsipyo, at inialay ang kaniyang karera sa

pagpapalakas ng mga pampublikong institusyon ng Estado;

KAYA NAMAN, Ako, si JB Pritzker, Gobernador ng Illinois, sa bisa ng kapangyarihang
ehekutibong ipinagkaloob sa akin sa ilalim ng Seksiyon 8 ng Artikulo V ng Konstitusyon ng

Estado ng Illinois, ay nag-uutos sa pamamagitan nito ng mga sumusunod:

I. PAGPAPALIT NG PANGALAN NG ARMORY

Ang Illinois State Armory, na matatagpuan sa bloke ng lungsod sa Lungsod ng Springfield, County
ng Sangamon, Estado ng Illinois, na napapaligiran ng Adams Street sa hilaga, First Street sa
kanluran, Monroe Street sa timog, at Second Street sa silangan, at kinikilala sa pamamagitan ng
Sangamon County Parcel Identification Number na 14-33-232-003, ay pinapalitan ng pangalang

"Governor Jim Edgar Armory" sa sandaling magkabisa ang Kautusang Tagapagpaganap na ito.

II. SAVINGS CLAUSE

Anumang mga kapangyarihan, tungkulin, karapatan, at responsibilidad na ipinagkaloob o
nauugnay sa Illinois State Armory ay hindi maaapektuhan ng pagpapalit ng pangalan ng Illinois

State Armory tungong Governor Jim Edgar Armory.



Ang Kautusang Tagapagpaganap na ito ay hindi sumasalungat at hindi dapat bigyang-kahulugan

na lumalabag sa anumang batas pederal, batas ng Estado, o kolektibong kasunduan sa paggawa.

III.  MGA NAUNANG KAUTUSANG TAGAPAGPAGANAP

Ang Kautusang Tagapagpaganap na ito ay humahalili sa anumang salungat na probisyon ng

alinmang iba pang naunang Kautusang Tagapagpaganap.



IV.  SEVERABILITY CLAUSE

Kung ang alinmang bahagi ng Kautusang Tagapagpaganap na ito ay napatunayang hindi wasto ng
isang korte na may karampatang hurisdiksiyon, ang mga natitirang probisyon ay mananatiling

ganap na may bisa at epekto. Severable ang mga probisyon ng Kautusang Tagapagpaganap na ito.

V. MGA PAGHAHAIN

Ang Kautusang Tagapagpaganap na ito ay ihahain sa Kalihim ng Estado. Ang kopya ng Kautusang
Tagapagpaganap na ito ay ihahatid sa Kalihim ng Senado at sa Kalihim ng Kapulungan ng mga
Kinatawan at, para sa layunin ng pagsasaalang-alang para sa pagsasama sa isang panukalang batas,

sa Legislative Reference Bureau.

VI. PETSA NG PAGKAKABISA

Ang Kautusang Tagapagpaganap na ito ay magkakabisa kaagad sa sandaling maihain ito sa
Kalihim ng Estado.

JB Pritzker
Gobernador

Inisyu ng Gobernador: Agosto 11, 2026
Inihain sa Kalihim ng Estado: Agosto 11, 2026



